
CYFATHREBU LEFEL 2

ARWEINIAD

C2.1.1
Deall ac ymateb
Rhaid i chi ddeall a gwybod sut i ymateb i iaith a siaredir.  Yn ymarferol, rydych yn debygol o arddangos rhai o’r sgiliau hyn yng nghyd-destun trafodaeth ffurfiol yn C2.1.3(a) neu os oes sesiwn cwestiwn ac ateb yn dilyn eich sgwrs/cyflwyniad byr yn C2.1.3(b). Gallwch chi arddangos rhai o’r sgiliau hyn, ond nid pob un, mewn sgwrs ar y ffôn.

Ystod o gyd-destunau

Gallai’r ystod gynnwys sefyllfaoedd yn yr ystafell ddosbarth, yn y gweithle neu mewn bywyd bob dydd.

Ymateb yn adeiladol

Rhaid i chi wrando ar feirniadaeth negyddol a chadarnhaol, gan ymateb mewn ffyrdd sy’n dangos eich bod chi wedi ystyried y feirniadaeth a dysgu oddi wrthi. Nid oes rhaid i chi dderbyn pob beirniadaeth fel un ddilys ond rhaid i chi fedru egluro pam eich bod chi’n gwrthod pwynt beirniadol.

Defnyddio strategaethau

Gallai strategaethau i ddangos eich bod yn gwrando gynnwys iaith y corff, ymatebion cadarnhaol byr, gofyn cwestiynau er mwyn egluro pwyntiau, ailadrodd/cadarnhau’r hyn ddywedodd y siaradwr a.y.y.b.

Gallai strategaethau i gefnogi’r hyn a ddywedwch gynnwys iaith y corff, mynegiant yr wyneb, ystumiau, pwyslais a.y.y.b.

Bwriadau’r siaradwr

Rhaid i chi fedru adnabod arwyddion sy’n dangos pwrpas y siaradwr, fel ei ddewis o eirfa, goslef y llais ac iaith y corff, er mwyn i chi fedru ymateb yn briodol.

C2.1.2

Siarad i gyfathrebu

Rhaid i chi wybod sut i gyfathrebu ystod o gynnwys a theimladau ar lafar. Yn ymarferol, gallwch arddangos rhai o’r sgiliau hyn yn nghyd-destun trafodaeth ffurfiol yn C2.1.3(a) neu os oes sesiwn cwestiwn ac ateb yn dilyn eich sgwrs/cyflwyniad byr yn C2.1.3(b). Gallwch chi arddangos rhai o’r sgiliau hyn, ond nid pob un, mewn sgwrs ar y ffôn.

Amrywiol

Rhaid i chi fedru defnyddio ystod o eirfa a mynegiant sy’n briodol ar gyfer amrywiol bwrpasau  a chyd-destunau.

Egluro

Rhaid i chi fedru sylweddoli pan nad yw aelodau o’ch cynulleidfa/grŵp yn deall yr hyn a ddywedwch a medru rhoi mwy o fanylder neu esboniad nes eich bod yn siŵr eu bod wedi deall.

C2.1.3

Trafodaeth 

Rhaid i’r drafodaeth roi cyfleoedd i chi ymateb i ystod o safbwyntiau a theimladau, a chymryd yr awenau wrth symud y drafodaeth yn ei blaen.

Symud y drafodaeth yn ei blaen

Rhaid i chi wybod sut i gynnal momentwm trafodaeth, er enghraifft, gwybod sut i wneud y canlynol:
· cynnig beirniadaeth adeiladol ac ymateb iddi 

· rhoi tystiolaeth i gefnogi barn a dadleuon

· defnyddio ymadroddion priodol i newid cyfeiriad y drafodaeth neu ailffocysu ar ei phwrpas

· datblygu pwyntiau a datgelu syniadau newydd

· crynhoi’r hyn a ddywedwyd

· sicrhau cyd-ddealltwriaeth. 

Ymuno â’r drafodaeth

Rhaid i chi fedru dangos eich bod chi am siarad, heb dorri ar draws siaradwr neu ymddangos yn or-ymosodol.

Newid y topig

Rhaid i chi fedru newid cyfeiriad neu dopig y drafodaeth, neu ei llywio yn ôl at y pwynt heb ymddangos eich bod yn ymosodol neu yn cymryd drosodd.

Pwnc

Bydd eich pwnc fel arfer wedi ei gysylltu’n agos â’ch gwaith, eich rhaglen astudio neu faes eich diddordeb.

Rhoi sgwrs/cyflwyniad byr
Rhaid i chi roi sgwrs/cyflwyniad byr am bedwar munud o leiaf, sy’n cynnwys rhyw elfen o ffurfioldeb.  Rhaid bod pwrpas i’ch sgwrs/cyflwyniad a bydd eich pwnc fel arfer yn perthyn yn agos i’ch gwaith, rhaglen astudio neu faes eich diddordeb. Rhaid i chi ddefnyddio delweddau neu wrthrychau fel modelau neu samplau i helpu’ch cynulleidfa sy’n cynnwys o leiaf tri pherson i ddeall eich sgwrs/cyflwyniad.

Crynhoi

Rhaid i chi fedru gwahaniaethu rhwng yr hyn sy’n berthnasol i’ch pwrpas a’r hyn nad yw’n berthnasol, gan fedru cyflwyno hanfod yr hyn a ddarllenoch mewn ffordd gryno.

Gall y wybodaeth rydych yn ei chrynhoi ddeillio o’ch deunydd darllen ar gyfer C2.2 ond gall ddod o ffynonellau eraill.

Siarad yn glir

Rhaid i chi:

· ynganu’ch geiriau yn glir

· defnyddio math o iaith sy’n addas ar gyfer pwnc a phwrpas eich sgwrs/cyflwyniad, e.e. wrth roi esboniadau, cyfarwyddiadau neu adroddiadau, neu wrth gyflwyno dadl

· medru addasu sain, cywair a chyflymder y siarad i’r sefyllfa (e.e. nifer y gwrandawyr, maint yr ystafell, lefel y sŵn)

· ystyried statws y gynulleidfa a pha mor gyfarwydd yw i chi
· amrywio goslef y llais er mwyn cadw sylw’r gynulleidfa

· dangos gafael eithaf sicr ar gystrawen gywir ac idiom naturiol Gymraeg.

Strwythuro eich sgwrs/cyflwyniad

Rhaid i chi wybod sut i gyflwyno gwybodaeth a syniadau mewn trefn sy’n glir, e.e. sut i gychwyn a chloi sgwrs/cyflwyniad, defnyddio ciwiau i dynnu sylw at bwyntiau allweddol neu newid cyfeiriad, fel eich bod chi’n cael y gynulleidfa i’ch dilyn.

Amrywiaeth o ffyrdd

Rhaid i chi ddefnyddio amrywiaeth o ffyrdd, gan gynnwys delweddau neu ddeunyddiau eraill (e.e. model) i gefnogi eich prif bwyntiau. Rhaid i chi sicrhau bod delwedd yn addas i’w phwrpas, pr’un ai y byddwch yn cynhyrchu eich siartiau neu’ch diagramau eich hun neu yn dewis delweddau o ffynonellau eraill.

C2.2.1

Prif bwyntiau

Rhaid i chi fedru darllen yn feirniadol pan rydych yn dilyn cyfres o wybodaeth neu syniadau mewn testunau esboniadol neu berswadiol (o fwy na 500 o eiriau), a gwybod sut i adnabod safbwyntiau wrth ddarllen dadl.

Pwrpas a bwriadau awdur

Rhaid i chi fedru canfod pwrpas testun (e.e. rhoi gwybodaeth, perswadio) yn ôl y defnydd o eirfa a strwythur, er mwyn medru beirniadu ei berthnasedd.

Dewis
Rhaid i chi wybod sut i ddod o hyd i ddeunydd a dewis deunydd o destunau fel llyfrau cyfeiriol, gwerslyfrau, llawlyfrau cyfarwyddiadol, cylchgronau, papurau newydd a geiriaduron, neu dudalennau o’r we, fel eich bod chi’n gallu defnyddio gwahanol fathau o destun i gael gwybodaeth (e.e. er mwyn cymharu ffeithiau, barn a syniadau).

Gall sgiliau fod ymhlyg yn y gwaith a gynhyrchir

Gallech sicrhau mai pwrpas eich darllen yw eich helpu i baratoi ar gyfer eich sgwrs/cyflwyniad neu un o’ch testunau ysgrifennu, er nad yw hyn yn angenrheidiol. Felly, byddai’ch gallu i grynhoi ymhlyg yng nghynnwys eich sgwrs/cyflwyniad neu un o’ch testunau ysgrifennu.

C2.3.1

Ysgrifennu testunau

Gall eich athro/tiwtor/hyfforddwr roi arweiniad i chi ynglŷn â ffurfiau priodol ar gyfer eich gwaith ysgrifennu ond rhaid i chi wneud y dewis terfynol eich hun.  Gallai fod yn llythyr busnes, adroddiad neu draethawd, cyfres o gyfarwyddiadau, memo, erthygl ar gyfer papur newydd neu gylchgrawn a.y.y.b. 

Crynhoi

Rhaid i chi fedru gwahaniaethu rhwng yr hyn sy’n berthnasol i’ch pwrpas a’r hyn nad yw’n berthnasol, gan fedru cyflwyno hanfod yr hyn a ddarllenoch mewn ffordd gryno.

Gall y wybodaeth rydych yn ei chrynhoi ddeillio o’ch deunydd darllen ar gyfer C2.2 ond gall ddod o ffynonellau eraill.

Strwythuro’ch gwaith ysgrifennu

Rhaid i chi wybod sut i drefnu eich gwaith ysgrifennu mewn dilyniant rhesymegol neu berswadiol, gan ddefnyddio paragraffau a nodweddion fel penawdau ac is-benawdau.

Arddulliau

Rhaid i chi fedru defnyddio iaith ffurfiol ac anffurfiol gan gynnwys, er enghraifft, technegau perswadiol, geirfa dechnegol a thystiolaeth i gefnogi’r pwyntiau a wnewch, er mwyn bod yn addas ar gyfer gwahanol bwrpasau ysgrifennu.

Sillafu, gramadeg, atalnodi, treiglo

· Rhaid i chi fedru sillafu’n gywir, yn cynnwys geiriau arbenigol sy’n perthyn i’ch topig a’ch cyd-destun.

· Rhaid i chi wybod sut i ysgrifennu brawddegau cymhleth (e.e. defnyddio ‘oherwydd’ neu ‘er’), defnyddio amserau’r ferf yn gyson yn ogystal â sicrhau cytundeb goddrych/berf (sy’n ofynnol ar LM3) a gwneud defnydd cyson o arddodiaid rhedadwy a rhagenwau (e.e. amdanaf i, iddi hi).
· Rhaid i chi ddefnyddio atalnodi, megis atalnodau, dyfynodau a’r acen grom yn gywir (yn ogystal â chollnod, priflythyren, atalnod llawn, marc cwestiwn ac ebychnod sy’n ofynnol ar y lefelau is).

· Rhaid i chi dreiglo’n gywir y geiriau a ddefnyddir amlaf yn eich gwaith neu’ch astudiaethau.

· Rhaid i chi ddangos gafael eithaf sicr ar gystrawen gywir ac idiom naturiol Gymraeg. 

Gwirio 
Rhaid i chi wirio a (lle y bo angen) cywiro eich gwaith er mwyn sicrhau bod y sillafu, y treiglo, yr atalnodi a’r gramadeg yn gywir, ei fod wedi ei drefnu’n baragraffau lle bo’n briodol, a bod eich ystyr yn glir.

